
МАЛ ШАРУАШЫЛЫҒЫНДА ПРОБИОТИКТЕРДІ
ҚОЛДАНУДЫҢ ТИІМДІЛІГІ

Буршакбаева Л.М.

Қазіргі уақытта көптеген шаруашылық орындары ауыл шаруашылығы
жануарлары мен құстарды өсіруде антибиотиктерді пайдалануды ұйғарады.  Оларды
бактериялық әртүрлі аурулардын алдын алу және ем үшін ғана пайдаланып қоймай,
сонымен қатар азықтық қосымша ретінде, жас төлдердін өсуі мен дамуын, өнімділік
пен өміршендік қасиеттерін жоғарылату үшін де қолданады. Антибиотиктерді
пайдалану негізінде өндірістің экономикасы жақсарып, ет, сүт, жұмыртқа және
басқа да мал шаруашылығы өнімдерінен көп мөлшерде қосымша қаражат табады.
Алайда бұл жағдай агробизнесте антибиотиктерді жоғарғы қызығушылықпен және
шектеусіз пайдалануға әкеп соғуда. Сол себепті, әлемде мал шаруашылығы өнімдері
өндірісінің көлемін ұлғайту үшін бұл препараттарды кеңінен қолдану жоғарғы
қарқынмен өсті [1].

Қазіргі уақытта дүние жүзінде жүз мың тоннадан астам азықтық антибиотиктер
пайдаланылады. Мұндай озық ұстанымды алға қойған елдердің бірі АҚШ-та мал
шаруашылығы өнімдерін өндіру үшін 15 мың тоннадан астам азықтық
антибиотиктер жұмсалады. Одан кейін Қытай Республикасы, Бразилия елдері мал
шаруашылығы өнімдерін тек қана ішкі нарық үшін ғана емес, сонымен бірге көп
мөлшерде басқа да елдерге экспорттау үшін антибиотиктерді пайдаланады [2].

Осыған байланысты мал шаруашылығында антибиотиктерді үнемі және
жүйесіз пайдаланудың нәтижесінде олардың ағзаға әсер ету тиімділігі айтарлықтай
төмендеуде. Себебі патогенді және шартты-патогенді бактериялардың белгілі бір
уақыт аралығында антибиотиктерге қарсы тұрақтылық қасиеттері пайда бола
бастайды. Яғни бактериялар антибиотиктердің әсеріне дағдыланып, жануарлар
ағзасында кері процесстер орын алып, пайдалы ішек-қарын микрофлорасының саны
төмендейді. Нәтижесінде ағзадағы пайдалы микрофлора популяциясының
құрамында экологиялық қасиеттері өзгерген жаңа штаммдар жинала бастайды. Ал
грамм-оң микрофлораның антогонистикалық және биохимиялық белсенділіктері
төмендеп, ал грамм - теріс микробтардың уыттылық қасиеттері арта түседі [3].

Жағдайды қорытындылай келе шаруашылықта жануарлардың өсуі мен дамуы
бәсендеп, әлсіз жануарлар ағзасына патогенді микроорганизмдер тез әсер етіп,
өзінің уыттылық деңгейін белсенді түрде жоғарылатады. Стационарлық жағдай
жасалынбаған шаруашылықтарда жұқпалы аурулардың жаңа кезеңі басталып, ол
басқа да шаруашылықтарға таралуы мүмкін. Қазіргі уақытта антибиотиктерге
тұрақтылық қасиеті бар микроорганизмдердің жануарлардан адамдарға берілу
мүмкіндігі дәлелденген.

Жануарлардың өсуі мен дамуын ынталандыру және терапевтикалық мақсаттар
үшін пайдаланылатын антибиотиктер ет, сүт, жұмыртқа сияқты азықтық өнімдерде
белгілі бір мөлшерде жиналады. Антибиотиктерді шектен тыс пайдалану кезінде
олардың біршама мөлшері жануарлардың ағзасынан нәжіс, зәр және алынатын



өнімдер сүт, жұмыртқа арқылы сыртқа шығады. Ал ақуыз және басқа да
компоненттермен байланысты мөлшері ағзада ұзақ уақытқа дейін сақталады.
Ағзадан нәжіс арқылы шыққан антибиотиктер органикалық тыңайтқыш түрінде
топыраққа түсіп, картоп, жеміс-жидектер және басқа да өсімдіктектес азық
өнімдерінде жиналады. Бұл жағдай  адамдардың денсаулығына қауіп төндіріп,
дисбиоз, аллергия және иммунитетті төмендетуге әкеліп соғады. Әсіресе
иммунитеті толық қалыптаспаған балаларға және жасы келген қариялар мен
созылмалы аурумен ауыратын адамдарға өте қауіпті [4,5].

Соңғы жылдары дамыған елдерде өнімнің сапасына айтарлықтай көп көңіл
бөлінуде. Әсіресе азықтық өнімнің бойында антибиотик қалдықтарының
мөлшерінің болуына. Кейбір елдерде қатаң ұлттық стандарттар әрекет етеді,
басқаларында мал шаруашылығында тіпті мүлдем антибиотиктерді пайдалануға
тиым салынған.

Қазір әлемде мал шаруашылығында антибиотиктерді алмастыратын тиімді
жолдар іздестірілуде. Көптеген тәжірибелік зерттеулердің нәтижесіне сүйенетін
болсақ, ең тиімді бағыттардың бірі пробиотиктерді пайдалану болып табылады.
Олар потогенді және шартты-потогенді микрофлораға антагонистік белсенділік
көрсететін вегетативтік немесе споралық түрде нақты айқындалған бактериялар
биомассасынан тұрады [6].

Пробиотиктер жануарлар ағзасы мен адам ағзасына қолайлы әрекет жасайды.
Профилактика және ішек-қарын ауруларын алдын алу және азықты ауыстыру
негізінде экономикалық шығынды төмендету, жануарларды тасымалдау, ұзақ уақыт
антибиотик және вакциналық емдеу курстарын жүргізгеннен кейін ағзаны қалпына
келтіру мақсатында, көптеген тәжірибелік зерттеулердің нәтижесінде B. Subtilis
және B. Licheniformis штаммдары негізінде өнеркәсіптік мал шаруашылығында, құс
шаруашылығында және балық шаруашылығыда пайдалану үшін пробиотикалық
препараттар қатары шығарылды. Бұл пробиотикалық препараттардың бактериялық
споралары жоғары өміршеңдік, антибиотик, химиялық препараттарға, жоғары және
төменгі температураға тұрақты қасиетке ие.

Пробиотиктер құрғақ және сұйық күйінде шығарылып, көбіне құрғақ түрін
өндірісте кеңінен қолданады. Оларды құрамажемге, құнарлы азық, премикстерге,
сүт алмастырушы немесе басқа да құрғақ және сұйық азықтарға және суға қосып
беруге болады. Пробиотикті мал шаруашылығында тиімді пайдалану жоғары
экономикалық нәтиже береді [7].

Елімізде көп шаруашылықтар антибиотиктерді пайдалануды толықтай шектеп,
азықпен бірге пробиотиктерді қолдануда. Бұл шаруашылықтың өндірген
өнімдерінің құрамында антибиотиктердің қалдық мөлшері кездеспейді. Бұл өнімдер
халық үшін қауіпсіз, әрі үлкен сұранысқа ие болып, жоғары бағамен сатылады.

Қазіргі уақытта елімізде мал шаруашылығына арналған отандық
пробиотиктердің түрлері сатылмайды. Алайда ауыл шаруашылығы саласындағы
бұл қызмет бағыты кәсіпкерлік пен биологиялық ғылымдардың қызығушылығын
арттыруда. Мысалы, солардың бірі Алматы облысында орналасқан «Антиген»
ғылыми өндірістік кәсіпорын ЖШС пробиотиктер зертханасы.

Пробиотиктердің мал шаруашылығы саласында, жалпы экологиялық таза өнім
алуда тигізетін пайдасын ескере отыра, алдағы уақытта мал шаруашылығының бір
саласы ретінде асыл тұқымды «Астана-МИАКРО» қоян шаруашылығында
жүргізіліп жатқан тәжірибелік-зерттеу жұмыстарының нәтижесінде шетелдік
пробиотиктермен қатар, отандық пробиотиктерді еліміздің мал шаруашылығы
саласында кең қолданысқа енгізуге мүмкіндік туады.



Әдебиеттер тізімі

1 Илиеш В.Д., Горячева М.М. Пробиотики в животноводстве – путь к
качеству и безопасности продуктов питания.// Москва, 2008 – С. 45-48.

2 Таракнов Б.В. Механизм действия пробиотиков на микрофлору
пищеварительного тракта и организм животного.//Москва, 2000 – С. 47-54

3 Богатырева Г. А., Богатырев И. Влияние эффективных микроорганизмов на
продуктивные качества животных.//Экология. Новосибирск, 2000 – С.36-39.

4 Арзуманян Е.А. Животноводство. Москва, ВО, Агропромиздат, 2007 –
С.12-15.

5 Макарцев Н.Г., Бондарев Э.И., Власов В.А., и др. Технология производства
и переработки животноводческой продукции. – Калуга: «Манускрипт», 2008. – С.
68-70.

6 Gacek L. Produkcja żywca króliczego. Wiad. Zootech. 2010. R. XLVIII, 34-40.
7 Verstegen M.W., Williams B.A. (2002). Alternatives to the use of antibiotics as

growth promoters for monogastric animals. Anim. Biotechnol., 13: 2. Annals of Animal
Science. The Journal of National Research Institute of Animal Production. Impact
factor 2013: 0.419.

Ғылыми жетекші: Исламов Е. а.ш.ғ.д., доцент


